«Татарстан Республикасы туфракларының Кызыл Китабы»
(мәгълүмати белешмә)
Сирәк һәм юкка чыгу яный торган туфракларны саклау максатыннан “Әйләнә-тирәлекне саклау турындагы” 10.01.2002 № 7-ФЗ Федераль законның 62 статьясы буенча Россия Федерациясе туфракларының Кызыл Китабын һәм Россия Федерациясе субъектларының Кызыл китапларын булдыру һәм гамәлгә кертү каралган.
Татарстан Республикасы туфракларының Кызыл Китабын булдыру шуның өчен актуаль эш, чөнки Татарстан аграр яктан югары үсешкән регион булып тора, анда авыл хуҗалыгы җирләре югары дәрәҗәдә сөрелгән (76%) һәм эрозия процесслары югары кимәлдә (сөренте җирләрнең 42%ы эрозия куркынычы астында).
Күп еллар дәвамында Татарстан Республикасының туфракчы галимнәре һәм практиклары (В.В.Люлин, А.П.Пухачев, Ф.Х.Шакиров, А.В.Колоскова, И.А.Гайсин һ.б.лар) туфракларның торышын өйрәнү, җир эшкәртү системасын камилләштерү, туфракларны деградациядән саклау буенча киң күләмле фәнни тикшеренүләр үткәрделәр.
Туфракларның Кызыл Китабын булдыру идеясе Татарстан Экология һәм табигый байлыклар министрлыгы тарафыннан, Татарстанның “Хайваннар, үсемлекләр, гөмбәләр” Кызыл Китабын булдырганнан соң (1995 ел), берничә тапкырлар әйтелгән иде. 2010 елда, Министрлыкның Фәнни-техник советының бердәм яклавы белән, Туфракларның Кызыл Китабы концепциясен әзерләү турында карар кабул ителде.
Шулай итеп, Татарстан Республикасы туфракларының Кызыл Китабы республика туфракчыларының фәнни хезмәтләрен берләштерү нәтиҗәсе дә, Татарстан Фәннәр Академиясенең Экология һәм табигый системалар проблемалары институтының Кызыл Китап объектларын эзләү буенча, шул исәптән аерата саклаулы табигый территорияләрдәге иң яңа тикшеренүләре нәтиҗәсе дә булып тора. Тармакның максатчан “Табигать саклау чаралары программасы”на ярашлы рәвештә быел август аенда “Татарстан Республикасы туфракларының Кызыл Китабы” 1000,0 мең сум финанслау лимиты белән 3000 данә бастырылды. Аңа республикадагы туфрак катламының сирәк һәм юкка чыга барган, шулай ук эталонлы үрнәкләре кертелде.
Китап Татарстан Республикасы туфраклары буенча иң беренче иллюстрацияле, бай эчтәлекле фәнни басма булып тора, шуңа күрә ул урта, урта махсус, югары уку йортларында киң кулланылачак, аерым төр табигый объект булган туфрак турындагы белемнәрне киң таратуга хезмәт итәчәк.
Китап җир төзүчелектә, урман төзүчелектә, туфрак һәм җирләрне саклауда һәм алардан рациональ файдалануда, шул исәптән авыл хуҗалыгы җирләренең торышына күзәтчелек иткәндә, җир кишәрлекләрен сертификатлаганда, туфракларның уңдырышын күтәрү, аларны деградациядән саклау, бозылган туфракларны рекультивацияләү чараларын тормышка ашырганда Татарстан министрлыклары һәм тармаклары, муниципаль берәмлекләре тарафыннан бик киң кулланылачак.
Китап республиканың туфракларын арытаба өйрәнү, табигый һәм авыл хуҗалыгында кулланыла торган туфракларның экологик торышына күзәтчелек итү, нефть белән беррәттән республиканың төп байлыкларыннан берсе булган туфрак катламын саклау өчен фәнни нигез сыйфатында да зур фундаменталь һәм практик әһәмияткә ия.
Татарстан Республикасы туфракларының Кызыл Китабы туфракчыларның В.В.Докучаев исемендәге VI Бөтенроссия Съездында (Петрозаводск ш., 2012 елның августы) тәкъдим ителде һәм Россия фәнни җәмәгатьчелегеннән югары бәя алды.
Белешмә өчен:
Планетабызның аерылгысыз бер компоненты булган туфракларны саклау бүгенге цивилизациянең иң актуаль проблемалары исәбенә керә. Аны чишү өчен туфракларның табигать тормышындагы, җәмгыятьнең тотрыклы үсешендәге рольләрен һәм функцияләрен аңлау мөһим. Туфрак – биосфераның үзәк буыны, экологик бәйләнешләрне бербөтен итеп туплый торган планетар төен ул.
Туфракларның Кызыл Китабын булдыруга төп этәргеч һәм нигез аргумент булып В.В.Докучаевның туфрак турындагы, аның ландшафт һәм кешелек культурасы хәтерен, биологик хәтерне үзендә саклаучы аерым бер тарихи җисем булуы, туфракларның төрлелеген, флора һәм фаунаның затлар һәм популяцияләр буенча төрлелеген сакларга кирәклек турындагы өйрәтмәләре тора.
